
Flm.: Sigurður Bjarnason, Gísli Jónsson, Birgir Finnsson,
Kjartan J. Jóhannsson.

Alþingi ályktar að skora á ríkisstjórnina að fela vegamálastjóra að láta gera
áætlun um vegagerð á Vestfjörðum, er stefni að því takmarki, að lokið verði á
sem stytztum tíma öllum aðalvegum um þennan landshluta og tryggt öruggt akvega-
samhand milli byggðarlaga hans meginhluta árs hvers.

Greinargerð.
Þrátt fyrir miklar umbætur í vegamálum Vestfjarða undanfarin ár brestur þó

mikið á, að því takmarki hafi verið náð, sem að hlýtur að vera stefnt. Heil
byggðarlög eru enn þá veglaus og án akvegasambands. Aðalvegir um þennan lands-
hluta eru svo lélegir og ófullkomnir að óviðunandi verður að teljast. Í fyrstu
snjóum lokast yfirleitt akvegasambandið við meginhluta Vestfjarða, og einstök
byggðarlög eru einnig einangruð nær allan veturinn. Hefur þetta í för með sér
margvíslegt óhagræði og erfiðleika fyrir atvinnu- og félagslíf fólksins.

Óhætt er að fullyrða, að Vestfirðir séu í þessum efnum verr settir en flest, ef
ekki öll önnur byggðarlög landsins. Brýna nauðsyn ber þess vegna til þess að
framkvæma skjótar umbætur í vegamálum Vestfirðinga.

Flutningsmenn þessarar þingsályktunartillögu leggja því til, að vegamálastjóra
verði falið að láta gera framkvæmdaáætlun um vegagerð á Vestfjörðum, er stefni
að því takmarki að ljúka á sem skemmstum tíma öllum aðalvegum um þennan
landshluta og tryggja jafnframt akvegasamband milli byggðarlaga hans meginhluta
árs hvers. Að slíkri framkvæmdaáætlun gæti orðið verulegt gagn. Með henni fengist
yfirlit um ástandið, eins og það er, og hina brýnu þörf aukinna vegaframkvæmda
og fjáröflun vegna þeirra. Ætti það að stuðla verulega að meiri og markvísari
vegaframkvæmdum.

Góðir og greiðfærir vegir og vegasamband milli héraða og landshluta er frum-
skilyrði atvinnu- og félagslífs. Við það verður því ekki unað, að einstakir lands-
hlutar búi við skarðan hlut í þessum efnum. Á Vestfjörðum starfar svo að segja
hver einasta vinnufær hönd að framleiðslu í einni eða annarri mynd. Það er þess
vegna ekki aðeins hagsmunamál Vestfirðinga, heldur alþjóðar, að samgöngur séu
þar góðar og öruggar og skilyrði til atvinnurekstrar eigi verri en annars staðar.
Í þessu sambandi má minnast þess, að ýmsar sveitir á Vestfjörðum eru nú að

hefja mjólkurframleiðslu. Er óhjákvæmilegt, að vegum þeirra sé haldið opnum allt
árið vegna afurðaflutninga. Ella er mjólkurframleiðsla þar dauðadæmd.


